
MJEDISI SOT është një botim periodik të
Qendrës Rajonale të Mjedisit (REC)
Zyra në Shqipëri
Në këtë botim të përmuajshëm do të gjeni
informacion mbi probleme mjedisore, lajme
të përzgjedhura, opinione e komente mbi çë-
shtje të mjedisit nga vendi e rajoni, informa-
cione për aktivitete për mjedisin nga vendi e
bota etj.
Versionin elektronik të kësaj reviste, mund
ta gjeni në faqen: http://albania.rec.org
Për të marrë “Mjedisi Sot”, e përditshme
elektronike, me postë eletronike apo revis-
tën “MJEDISI SOT” (botim i përmuajshëm),
dërgoni emrin dhe adresën tuaj pranë Zyrës
së REC në Shqipëri, në adresat:
Kutia Postare 127, Tiranë ;
Tel/Faks: (04) 239444 ;
ose editor@albania.rec.org

Qendra Rajonale e Mjedisit (REC)
për Europën Qendrore e Lindore
është një organizatë ndërkombëtare
jopartizane, joavokate, jofitimprurëse
që mbështet zgjidhjen e problemeve
mjedisore në Evropën Qendrore e
Lindore (EQL), duke nxitur bashkëpuni-
min ndërmjet organizatave joqeveri-
tare, qeverive, bizneseve e aktorëve të
tjerë mjedisorë, si dhe duke mbështe-
tur shkëmbimin e lirë të informacionit
dhe pjesëmarrjen e publikut në
vendimmarrjen mjedisore.
REC është krijuar në 1990 nga ShBA,
Komisioni Evropian dhe Hungaria. Sot
REC, bazohet ligjërisht në Kartën e tij,
nënshkruar nga 28 vende dhe
Komisioni Evropian, dhe në një
marrëveshje ndërkombëtare me
qeverinë hungareze. REC ka zyrën
qendrore në Szentendre, Hungari dhe
zyrat e vendeve në secilin prej 15
vendeve përfituese.

Shqipëria e ka nënshkruar Kartën e
REC në 1993. Zyra e REC për
Shqipërinë është hapur në 1994. Kjo
zyrë punon për realizimin e misionit
të REC duke mbështetur organizatat
jofitimprurëse, institucionet mjedi-
sore në të gjitha nivelet, dhe aktorë të
tjerë të interesuar në fushën e mjedi-
sit, duke mbështetur proceset pjesë-
marrëse e shkëmbimin e lirë të
informacionit.
Fushat kryesore të veprimtarisë janë:
Programi i granteve për OJF-të;
Planet Lokale të Veprimit në Mjedis,
Informacioni Mjedisor; Edukimi Mje-
disor; Programi i kualifikimit për OJF-
të dhe zyrtarë të mjedisit, nismat dhe
programet vendore e rajonale; etj.
Donatorët më të fundit janë: Komi-
sioni Europian, Ambasada e Mbretë-
risë së Hollandës, SIDA, UNDP, GEF/
SGP, Fondacioni SOROS, SDC, etj.

http://albania.rec.org

FORUM

Kohët e fundit, në Shqipëri po
flitet gjithnjë e më shumë mbi eduki-
min mjedisor, si në literaturën peda-
gogjike bashkëkohore dhe në doku-
mentet e forumeve arsimore ndërko-
mbëtare, UNESKO etj. Sigurisht që
edukimi mjedisor zë një vend të
rëndësishëm në edukatën qytetare të
një vendi. Duke parë ritmet gjithnjë e
më të larta të zhvillimit të teknologjisë
në marrëdhëniet njerëzore si dhe në
shumë aspekte të tjera të zhvillimit
ekonomiko-shoqëror, ky edukim
merr një përmasë edhe më të madhe.

Edukimi mjedisor nënkupton
procesin e njohjes, të qartësimit të
koncepteve, zhvillimin e aftësive por
dhe mbajtjen e qëndrimeve të cak-
tuara në ndërveprimet midis njeriut
dhe mjedisit rrethues. Edukimi
mjedisor nuk duhet parë thjesht si
një kod sjelljesh individuale mbi
çështjet që lidhen me cilësinë e mje-
disit dhe mbrojtjen e tij, ai ka dimen-
sione më të mëdha. Shpesh edukimi
mjedisor njehsohet me hedhjen e
mbetjeve në vende të caktuara, por
nuk është vetëm kaq. Mbetjet vërtet
janë bërë një problem i vështirë i
qytetërimit, sepse vetë njerëzit sillen
në mënyrë jo korrekte me mjedisin.
Është qëllim i edukimit mjedisor të
japë mënyrat dhe rrugët përmes të
cilave njerëzit të mund të njohin dhe

të punojnë sipas shembujve të
natyrës.

Edukimi mjedisor nuk mund të
kuptohet pa njohjen e gjerë të kuadrit
ligjor në mbrojtjen e mjedisit. Ai
duhet bashkëshoqëruar me detyri-
min që ka çdo individ i shoqërisë në
zbatimin e ligjshmërisë dhe pjesë-
marrjes aktive në procesin e vendim-
marrjes për probleme ose çështje të
ndryshme mjedisore.  Njerëzit janë
pjesë e shoqërisë ku jetojnë dhe
veprojnë çdo ditë. Roli i shtetit, biz-
nesit, organizmave joqeveritare dhe
individëve të shoqërisë është gjith-
monë i ndërthurur. Kuptimi i këtij
bashkëveprimi çon, padyshim, jo
vetëm në zhvillimin e një shoqërie të
vërtetë civile, por edhe në përmirë-
simin dhe mbrojtjen e mjedisit.
Problemet mjedisore shpesh kthe-
hen në probleme të mprehta sociale
dhe ekonomike, ndaj kuptimi dhe
zgjidhja e tyre duhet parë si një integ-
rim i të gjitha forcave të shoqërisë
ku jetojmë.

Problemet mjedisore, të shumta
në mbarë globin, e njëkohësisht edhe
në vendin tonë, i kanë dhënë për-
parësi edukimit mjedisor. Është kjo
arsyeja që dikton, në ditët e sotme,
domosdoshmërinë që edukimi
mjedisor të mos jetë temë vetëm e
shkollës, por e tërë shoqërisë.

Edukimi mjedisor–temë e kohës
Editorial

Rrezikohet fauna detare në
Lalëz dhe Rodon

24 shkurt - Faktorët natyrorë
e njerëzorë  vazhdojnë të rrezi-
kojnë faunën detare në gjirin e
Lalzit dhe të Rodonit. Në bazë të
një studimi të bërë kohët e fundit,
ekosistemet detare e bregdetare
të këtyre gjireve vazhdojnë të jenë
nën ndikimin e faktorëve natyrorë
dhe antropogjenë dhe ky feno-
men është më intensiv në grykë-
derdhjen e Erzenit dhe në seg-
mentin në veri të tij. Dunat ranore
dhe një sërë habitatesh natyrore
bregdetare janë dëmtuar në gjatësi
të konsiderueshme të bregdetit
ranor të këtij gjiri.

GTZ, 700 mijë Euro për
Parkun e Prespës

21 shkurt - Në takimin që
koordinatorët e 3 shteteve që lidh
liqeni i Prespës (Greqi, Maqedoni,
Shqipëri)  u bë e ditur se projekti
gjerman GTZ ka financuar për
këtë zonë 700 mijë Euro. Për sa
i përket zonës tonë, u akordua
një shumë prej 50 mijë Eurosh
për fshatrat e Gollomboçit dhe
të Goricës së Vogël. Këto pro-
jekte janë të karakterit mjedisor,
social, kulturor, shkencor etj.

Italianët e DARFOs inves-
tojnë për uljen e ndotjes

25 shkurt - Kompania italiane
e kromit DARFO, një prej tre
veprave më të mëdha industriale
në Elbasan, ka investuar për uljen
e ndotjes në atmosferë, një vlerë
prej 1 milion dollarësh, ndërsa në
fund të 6 mujorit të parë të këtij
viti, një investim tjetër, po në këtë
drejtim, synon t’i ulë më tej
parametrat e ndotjes së mjedisit.

Gjoba për ndotjen
6 shkurt – “Janë rreth 50 gjo-

ba të vëna nga Drejtoria e Kon-
trollit të Territorit, Tiranë, për
ndotje dhe dëmtime të territorit
publik nga subjekte private të ve-
çanta. Jo vetëm kaq, por në këtë
grup subjektesh përfshihen dhe
një pjesë e mirë e dyqaneve që
kanë thyer rregullat e mbajtjes së
reklamave në trotuare”, sqarojnë
burime nga policia bashkiake.
Gjobat e vëna varen nga dëmet e
shkaktuara nga subjektet private
që përdorin territoret publike për
bizneset e tyre.

Ka ndodhur...

 NGA VENDI

U bënë tashmë disa vjet që zona
të tëra të vendit, i nënshtrohen
forcave ‘të verbra’ të natyrës.
Banorët, që kishin sfiduar natyrën me
“guximin” për të ndërtuar në zona
të ulta me mundësi përmbytjeje, dhe
autoritetet me moskokëçarjen e tyre
për këto ndërtime e për masat
kundër forcave të natyrës, tashmë e
kanë mësuar se natyra është
“sunduesi”. Dështimi ose
mosekzistenca e masave kundër
përmbytjeve, si dhe kontributi
njerëzor për rritjen e efekteve të
rreshjeve të shumta tregon dhe
njëherë më së miri se njerëzit nuk
mund të kontrollojnë mjedisin sipas
dëshirës apo kërkesave të tyre.
Përmbytjet, me një çmim mjaft të
lartë dhe në mënyrë shkatërruese,
treguan dhe njëherë kompleksitetin
e ndërlidhjeve mes njerëzve e natyrës.
Pasojat e një “përmirësimi” të
mjedisit nëpërmjet shfrytëzimit,
ndërtimeve të pakontrolluara,
mbipërdorimit të pyjeve e bimësisë,
dëmtimi ose mosmirëmbajtja e
sistemeve të kullimit të ujrave etj.,
treguan se formëzimi i mjedisit nga
ana e njeriut ka dhe një sërë pasojash
të padukshme e të pandjeshme deri
në momentin kur bien reshje të
shumta e shtëpitë kthehen në ‘varka’
ndërsa të mbjellat në ‘orizore’.

Fatura që duhet të paguajmë për
‘guximin’ tonë të tepruar ndaj
natyrës, duhet të na shërbejë dhe për
një mësim tjetër. Zgjidhja e këtyre
problemeve, dhe ç’është më e
rëndësishme, parandalimi i tyre në
të ardhmen, nuk mund të arrihet

vetëm me zgjidhje teknike, të
njëanshme, të cilat, më të shumtën
janë mjaft të kushtueshme dhe
joefektive deri në fund, siç kanë
treguar dhe vitet e fundit.

Këndvështrimi “mjedisor” dhe
trajtimi i integruar i këtyre
problemeve duhet të jetë në qendër
të vëmendjes nga institucionet
përgjegjëse. Përfshirja e gjerë dhe
reale e specialistëve të fushave të
ndryshme, banorëve të zonës dhe
strukturave të shoqërisë civile në
diskutimin e zgjidhjeve dhe
realizimin e tyre në praktikë është një
kusht mëse i domosdoshëm për të
qenë të suksesshëm në ndërmarrje
të tilla. Dhe kjo kthehet në një kusht
thelbësor që nga momenti kur mjaft
banorë të zonave të përmbytura dhe
të tjerë, dëshmitarë të këtyre
fatkeqësive natyrore kanë humbur
besimin e tyre ndaj autoriteteve
shtetërore si instrumenta që
garantojnë sigurinë e jetës dhe

Përmbytjet - deri kur do përsëritet historia?

mirëqenies publike. Shkalla e
transparencës dhe ndikimit të
vendimmarrjes të autoriteteve nga
qytetarët, shoqëria civile akademikët
do të tregojë se sa e kanë kuptuar
“mësimin” e ripërsëritur ata që duhet
të sigurojnë që njerëzit të mos ikin
në panik nga shtëpitë e tyre që po
përmbyten apo po shemben nga
dherat që rrëshqasin, që njerëzit të
mos shohin të mbjellat e bagëtitë e
tyre “t’i marrë lumi” pa mundur të
bëjnë gjë për t’i shpëtuar.

Shoqëria shqiptare gjendet në një
udhëkryq mjaft të rëndësishëm.
Shoqëria civile po bëhet gjithnjë e
më shumë një faktor përcaktues në
jetën e vendit, në përballje me
arrogancën tashmë më shumë se
dhjetëvjeçare të politikës. Ndoshta
përmbytjet mund të shërbejnë si një
katalizator për ndryshime drejt një
shoqërie më të hapur.

Masat ndaj përmbytjeve në
muajt apo vitet që do të vijnë, do të
tregojnë nëse këto mundësi janë
kuptuar e shfrytëzuar. Zgjedhja e
alternativave do të vijë natyrshëm:
do të investohet për rezervuarë,
prita e diga, kanale kulluese apo do
të krijohen zgjidhje më të
qëndrueshme, por ajo që është më
e rëndësishme është nëse njerëzit do
të lejojnë përsëri që vendimet për
këto t’i marrin përsëri VETËM
autoritetet. Kjo do të tregojë nëse
kemi mësuar diçka nga përmbytjet.

Përmbytjet, Lezhë

PërPërPërPërPër mbmbmbmbmb ytjet e fundit në shifrytjet e fundit në shifrytjet e fundit në shifrytjet e fundit në shifrytjet e fundit në shifr a:a:a:a:a:

Shkodër, 1500 ha të përmbytura dhe 280 shtëpi të
pabanueshme;

- Lezhë, 1300 ha të përmbytura si pasojë e hapjes së
portave të Hidrocentralit;

- Lumi i Drinos përmbyt 40 ha tokë bujqësore në
Gjirokastër;
Lumi Shkumbin përmbyt 15 ha tokë bujqësore në
Elbasan;
135 km rrugë të dëmtuara: 32 km rrugë rurale në
Shkodër, 98 km në Pukë, 15 km në Malësi të Madhe.

nga Alken Myftiu
Menaxher  projektesh
REC - Zyra në Shqipëri

PROBLEMATIKË

NGA VENDI

Elbasani - Biznesi apo mjedisi?
Janë mbushur më se 10 vjet nga

miratimi i ligjit të parë mbi mbrojtjen
e mjedisit dhe të ngritjes e funk-
sionimit të strukturave shtetërore të
nivelit qendror dhe vendor. Gjatë
kësaj periudhe janë bërë përmirë-
sime e plotësime, në vazhdimësi, të
legjislacionit mjedisor në përputhje
me zhvillimet në vend dhe në zbatim
të detyrimeve që rrjedhin nga të qenit
palë në shumë konventa ndërko-
mbëtare mjedisore.

Agjencia Rajonale e Mjedisit
(ARM) Elbasan është përfshirë me
përgjegjësi në aktivitetin e saj duke
vlerësuar rolin e saj si dhe situatën
mjedisore të rajonit ku ajo vepron.
E parë në tërë kompleksitetin e vet,
situata mjedisore në rajonin e Elba-
sanit vlerësohet me probleme të tra-
shëguara apo të krijuara në vazhdi-
mësi. Është e rëndësishme që të kup-
tohet dhe në vijim të analizohet situ-
ata e dy zonave brenda këtij rajoni:
zona industriale, që shtrihet në perë-
ndim të qytetit rreth 4 km larg tij, në
vijë ajrore, dhe zona urbane apo
zona e qytetit. Objekt i këtij shkrimi
është zona industriale.

Industri e zhvilluar?!
Krahas disa aktorëve prodhues

të niveleve “të vegjël” në aspektin
prodhues, në këtë zonë operojnë tre
aktorë të fuqishëm prodhues dhe më
ndikime të drejtëpërdrejta në mjedis,
në ajër, tokë dhe ujë. Kemi dy sub-
jekte të industrisë metalurgjike:
Kompania turke KURUM Interna-
tional, që prodhon çelik, dhe kom-
pania italiane DARFO me  prodhi-
min e ferrokromit. Krahas tyre kemi
edhe prodhimin e çimentos nga ko-
mpania libaneze ECF. Krahas këtyre
tre operatorëve të mëdhenj, zhvi-
llojnë aktivitetin e tyre me ndikime
në mjedis, dhe operatorë të vegjël si
linja e prodhimit të sfungjerëve,
materiale termoizolues, fabrikë asfal-
ti, prodhime kartoni etj., veprimtaria
e të cilave sfumohet nga këto
operatorë të mëdhenj.

Konceptimi i linjave teknolo-
gjike, pajisjet dhe makineritë që rea-
lizojnë këto prodhime janë të viteve

1970 –1975, pra tejet të vjetruara në
treguesit e tyre teknikë. Të tillë fakto-
rë kanë rënduar në vite situatën mje-
disore të kësaj zone duke shkarkuar
në atmosferë dhjetra metro kub
gaze të tillë si CO, CO

2
, SO

2
, NO

2
,

etj. Krahas tyre janë shkarkuar edhe
sasi të konsiderushme pluhurash të
çimentos, të hireve të qymyreve
(djegiet në TEC), të mineraleve të
hekur-nikelit, ferrokromit etj.

Me ndalimin e shumë prej vepri-
mtarive të uzinave të ish kombinatit
metalurgjik, u ulën ndjeshëm të tilla
shkarkime dhe tani, siç u përmend
edhe më lart, kemi vetëm shkarkimet
e disa operatorëve, ku më shqetësues
janë KURUM, DARFO dhe ECF.

Nga monitorimi i treguesve mje-
disorë dhe shkarkimeve në mjedis,
rezultuan tejkalime të mëdha  të
normave për disa subjekte. Për këto
shkelje të normave të shkarkimeve,
këto subjekte janë gjobitur në vlerën
500 000 lekë, vlera maksimale sipas
Ligjit “Për Mbrojtjen e Mjedisit”.

ARM Elbasan, mbështetur nga
Ministria e Mjedisit, Prefekti i Elba-
sanit dhe Kryetari i Bashkisë, orga-
nizuan një takim ku morën pjesë
katër bizneset që kishin nivele të
shkarkimeve mbi normat në fuqi.

Nën trysninë e organizmave të
pushtetit qendror dhe atij vendor, në
mënyrë të veçantë ARM Elbasan,
është bërë e mundur që këta opera-

torë të bëjnë investime të rëndësish-
me, si në drejtim të përmirësimit të
proçesit teknologjik (që është e lidhur
me interesat e tyre ekonomike) ashtu
edhe në drejtim të sistemeve të kapjes
së pluhurit dhe të zvogëlimit të
shkarkimeve të gazta.

Nga të dhënat që disponojmë
për blerjen dhe vënien në punë të
këtyre sistemeve janë shpenzuar
respektivisht :

• KURUM 10 milion $(furrë
e re dhe impianti i trajtimit të
pluhurave);

•  DARFO  7 milion  $ ( impia-
nti i trajtimit të pluhurave dhe
rikonstruksion furre);

• ECF 1 milion $ (vetëm filtri
që po instalohet në oxhak ).

Periudha shkurt-mars  2004 është
fundi i periudhës së përcaktuar nga
Ministri i Mjedisit, për përfundimin
e punimeve dhe vënien në punë të
këtyre impianteve, gjë që do të thotë
që, nëse gjithçka ecën normalisht, pas
kësaj periudhe do të kemi përmirë-
sim të ndjeshëm të niveleve të
shkarkimeve në mjedis nga këto
aktivitete industriale, që rrjedhimisht
duhet të sjellë një përmirësim të
situatës mjedisore në këtë zonë.

Shpresa Banja
Agjencia Rajonale e Mjedisit, Elbasan

Kombinati metalurgjik Elbasan

në kuadër të 2 shkurtit - Ditës Botërore të Ligatinave

Nga malet në det
ligatinat

“punojnë”për ne
www.ramsar.org

Në Shqipëri dallohen 5
lloje ligatinash, të ndara sipas
natyrës së formimit dhe funk-
sionit që ato kanë. Ato mbuloj-
në afro 90,000 ha, pra rreth
3,2% të territorit të vendit.
Sipërfaqen më të madhe ujore
e zënë liqenet hidroenergjitike,
ndjekur nga liqenet natyrore
(tektonike, akullnajore, karstike) dhe komplekset lagunore.
Kënetat pothuajse janë zhdukur tërësisht, duke lënë vetëm
një përfaqësues të fundit: Kënetën e Domnit në Shkodër.

Ndonëse me një sipërfaqe më të vogël, komplekset
lagunore bregdetare (Velipoja, Patoku, Kune-Vaini, Lalzi,
Karavastaja, Semani, Vjosa, Narta, Orikumi, Butrinti) dhe
tri liqenet natyrore të Shkodrës, Ohrit dhe Prespës, cilë-
sohen nga literatura si më të rëndësishmet përsa u përket
vlerave të biodiversitetit dhe atyre socio-ekonomike.
Përpunimi sintetik i të dhënave ka treguar se këto ligatina
janë veçanërisht të rëndësishme për rruazorët. Vetëm në
më pak se 3,2% të territorit shqiptar strehohet më shumë
se 70% e të gjithë rruazorëve të vendit. Veçanërisht të
rëndësishme shfaqen ato për grupin e shpendëve. Nga
studimet e kryera rezulton se në ligatinat shqiptare stre-
hohen më shumë se 200,000 shpendë ujorë çdo vit. Një
rëndësi të veçantë këto ekosisteme paraqesin dhe për
amfibët, reptilët e gjitarët. Duke u bazu-
ar në të dhënat e “Strategjisë dhe Planit
të Veprimit për Biodiversitetin” vihet re
se 60-65 lloje rruazorësh të ligatinave
shqiptare cilësohen si “globalisht të
rrezikuar”.

Të paktën 6 ligatina (Shkodra, Kara-
vastaja, Narta, Butrinti, Ohri dhe Prespa)
do të meritonin tërësisht statusin e
ligatinave të rëndësisë ndërkombëtare
apo të njohura ndryshe si Zona Ramsar.
Kjo do të mund t’u siguronte atyre një mbështetje dhe
mbrojtje të nevojshme, në dobi të vlerave të biodiversitetit
që ato paraqesin. Të dhënat e mësipërme nxjerrin në pah
se ligatinat shqiptare përbëjnë një pasuri të vyer kombë-
tare e ndërkombëtare, që duhet ruajtur me çdo kusht.
Për këtë, ne duhet të përballemi me dëmtimet e së
kaluarës, të tashmes dhe të së ardhmes.

Dëmtimet e ligatinave dhe të pasurive të tyre
Dëmtimet në ligatina nisën në vitet 1950-70 si pasojë

e veprimtarive të ndryshme, që prekën pothuajse tërë
territorin e vendit. Mbi 50% e sipërfaqes së ligatinave u
reduktua duke sjellë pakësimin dhe zhdukjen e llojeve të
bimëve dhe të kafshëve. Por dëmtimet pasuan dhe më
vonë, duke u theksuar sidomos në vitet 1990-2000.
Faktorët dëmtues lidhen kryesisht me 2 probleme: me
zhvillimin ekonomik të vendit dhe me mangësitë në
manaxhimin e pasurive të mbetura.

Zhvillimi ekonomik i vendit, i cili në mënyrë të
paevitueshme është gjithmonë në rritje si pasojë e

proceseve në zhvillim, cënon
ligatinat dhe biodiversitetin e
tyre. Zhvillimi bujqësor, ku
përfshihen bonifikimet, ujitjet,
ndotjet nga ushqyesit, pestici-
det etj; zhvillimi industrial, ku
përfshihen hidroenergjia, ndo-
tjet kimike, ndotjet nga inertet
etj. dhe zhvillimi urban me

turizmin dhe ndotjet urbane, janë 3 faktorët kyç të dëmtimit
të ligatinave nga zhvillimi i proceseve ekonomike në vend.

Mangësitë në manaxhimin e pasurive të mbetura janë
edhe më të prekshme, ku mund të veçohen mangësitë e
theksuara në zbatimin e ligjeve, dëmtimet e rezervave
peshkore, gjuetia e pakontrolluar dhe ilegale etj. Veprimi
i kombinuar i këtyre faktorëve dëmtues ka sjellë shka-
tërrimin dhe copëtimin në masë të habitateve natyrore,
degradim të habitateve dhe varfërim të florës dhe faunës
deri në rrezik për zhdukje të llojeve të veçanta.

Ligatinat më të dëmtuara...
Analiza e secilit prej faktorëve dëmtues dhe e ndikimit

përkatës të tyre përcaktoi si ligatinën më të dëmtuar atë
të Kune-Vainit. Në nivel të lartë paraqiten kompleksi i
Karavastasë dhe liqeni i Shkodrës. Ndër zonat më pak
të dëmtuara renditen lagunat e Vjosës, këneta e Domnit

dhe liqeni i Prespës së Madhe. Humbja e ligatinave dhe
e vlerave të tyre është, në rradhë të parë, humbje e
pasurisë sonë kombëtare dhe shkatërrim i mundësive
për një jetesë më të mirë. Nëse ruajtja e ligatinave do të
shndërrohet në një qëllim parësor të ruajtjes së natyrës
në Shqipëri, atëherë vendit tonë i nevojitet në radhë të
parë një strategji e ruajtjes së tyre. Por strategjia duhet të
gjejë edhe mundësinë e zbatimit, e cila përbën edhe sfidën
e tranzicionit shqiptar. Strategjia duhet të synojë:

• ruajtjen dhe përmirësimin e larmisë së pejsazhit
dhe të habitateve natyrore

• përfshirjen e komponentit mjedisor në përdo-
rimin e qëndrueshëm të burimeve natyrore

• krijimin e kushteve të përshtatshme për llojet
endemike, të rralla, të vyera, të rrezikuara me
rëndësi kombëtare dhe më gjerë.

• zhvillimin e veprimtarisë kërkimore me synim
ruajtjen e natyrës

• nxitjen dhe promovimin e ruajtjes së habitateve
dhe të llojeve

Ç’kuptojmë me ligatina :
 Sipas përcaktimit të Konventës së Ramsarit (konventë e

ligatinave të rëndësisë ndërkombëtare), ligatinat janë: Këneta,
moçalishte, toka torfike, sipërfaqe ujore, natyrore apo artificiale,
me ujë të ëmbël, të njelmët ose të kripur, të përhershme apo të
përkohshme, me ujë të fjetur ose të rrjedhshëm, duke përfshirë
edhe ujërat detare, thellësia e të cilave gjatë zbaticës nuk kalon
të 6 metrat.

Ligatinat - ekosistemet më të kërcënuara
në Shqipëri

nga Taulant Bino, Muzeu i Shkencave të Natyrës

Bregdeti adriatik shquhet për një
larmi të habitateve dhe llojeve të
ndryshme duke u veçuar si një strehë
optimale për botën bimore dhe
shtazore. Përzgjedhja e habitateve
përfshin një numër të konsiderue-
shëm llojesh endemike, të rralla apo
të kërcënuara. Një numër i rëndësi-
shëm i këtyre llojeve të përshtatura
ndaj kushteve specifike të një rëndësie
kombëtare dhe ndërkombëtare (të
marra nën mbrojtje nga Konventa Ramsar,
e Bernës etj.), luajnë një rol të madh
në ruajtjen e diversitetit biologjik në
rajon apo më gjerë në Europë. Këto
lloje, që janë të përhapura në të gjithë
bregdetin shqiptar, janë nën kërcëni-
min e vazhdueshëm të zhdukjes si
pasojë e faktorëve të ndryshëm.

Lloji më i përkeqësuar dhe më i
rrezikuar për zhdukje i habitateve,
në rajonin bregdetar adriatik të ve-
ndit tonë, është ai i ranishteve dhe
dunave ranore. Kjo si pasojë e zhvilli-
mit të shpejtë të turizmit në vitet e
fundit, jo vetëm pa ndonjë strategji
të përcaktuar, por në mënyrë spon-
tane dhe aspak të studiuar. Zgjerimi
i zonave që shfrytëzohen si plazhe
duke zënë sipërfaqe të reja të pash-
frytëzuara më parë, punimi dhe
pastrimi i përvitshëm nga bimësia e
plazheve, si dhe ndërtimet e paligj-
shme apo me leje në kundërshtim
me të gjitha kriteret për ndërtime në
këtë brez, kanë sjellë një kërcënim
serioz në dëmtimin deri në zhdukje
të habitateve bregdetare. Një rol të
veçantë luajnë dhe faktorët natyrorë
si erozioni, shumë i theksuar në disa
zona të këtij bregdeti, por dhe zhvi-
llimi i infrastrukturës, ku përfshihet
improvizimi i rrugëve në brezin
ranor dhe lëvizjet e automjeteve që
kanë sjellë një përkeqësim të gjendjes
së llojeve të veçanta.

Përkeqësimi i vazhdueshëm i
kushteve të përhapjes,  për llojet bi-
more të florës të këtij brezi, e bën të
domosdoshme që krahas llojeve të
tipit “ombrellë” dhe indikatorë të
gjendjes së këtyre habitateve, tashmë
të konfirmuara për shkallën e rrezi-
kut që u kanoset, si Cakile maritima,

Salsola kali, Ammophila arenaria, Stachys
maritima, Ammophila arenaria,
Pancratium maritimum etj, në “Librin
e Kuq” të përfshihen në kategorinë
e rrezikuar (EN) edhe llojet e tjera
të kortezhit floristik të këtij brezi, të
tilla si Stachys maritima, Hordeum
marinum, Cakile maritima, Alkanna
tinctoria, Medicago minima, M. marina,
Euphorbia paralias etj. Por krahas
florës, edhe habitatet duhet të përf-
shihen në listën e habitateve tepër të
rrezikuar (CR). Kjo do të mund t’i
jepte këtyre llojeve, por edhe habita-
teve të veçantë, një vëmendje dhe
një mbrojtje më të mirë në të ardh-
men duke krijuar kushte të veçanta
në mbrojtje të ekzistencës së tyre.

Lagunat bregdetare
Lagunat bregdetare, që mbartin

në vetvete një botë bimore dhe shta-
zore të larmishme, janë nën presio-
nin dhe kërcënimin e vazhdueshëm
të proceseve natyrore, por dhe të
aktiviteteve njerëzore të pastudiuara,
siç mund të jenë:
a) mosqarkullimi i mirë i ujrave apo

mbyllja e kanaleve të komunikimit
me detin, që është jetësore për një
lagunë bregdetare, shkakton, në
muajt e nxehtë të verës, asfiksimin
e lagunave dhe degradimin e liva-
dheve nënujore, kalbëzimin e tyre
(laguna e Kularit, Karavastasë);

b) ndotjet organike dhe inorganike që,
në mënyrë sistematike, depozito-
hen në ujërat e lagunave përbëjnë
një ndër faktorët më të dëmshëm
në humbjen e vlerave të tyre;

c)derdhja e ujrave te zeza të qyteteve
(Lezhë, Vlorë) dhe mbeturinave
industriale i shkaktojnë dëme të
konsiderueshme botës së gjallë apo
livadheve nënujore me mbizotërim
të llojit indikator Zostera noltii;

d) reduktimi i sipërfaqeve të lagunave,
si pasojë e ndërtimeve pa kriter dhe
mbushjeve nga dherat e ndërtimeve

Biodiversiteti i bregdetit Adriatik: vlera dhe probleme

“Ligatinat po shkatërrohen jo nga
administratat përgjegjëse për çështjet
mjedisore, por nga transporti, infrastruktura,
ndërtimi i banesave, industria, bujqësia”

Mike Smart, Këshilltar për politikat,
pranë Zyrës së Ramsarit

(www.ramsar.org)

(shtëpi, hotele, depozita karburanti
etj) është një tjetër kërcënim aktual
për botën e gjallë të këtyre mjedi-
seve.

Ligatinat bregdetare
Përsa i përket ligatinave bregde-

tare gjendja paraqitet krejt e ndrysh-
me nga ajo e lagunave bregdetare. Ve-
gjetacioni i këtyre mjediseve, i dominu-
ar nga Arthrocnemum fruticosum, lloj

indikator i tipit të ulët të bimësisë së
këtyre mjediseve dhe Tamarix
hampeana për tipin shkurror, për vetë
kushtet shumë të ashpra të rritjes
(kripshmëri shumë e lartë dhe për-
mbytje të herëpashershme) paraqitet
shumë mirë i ruajtur në krahasim me
tipet e tjerë të bimësisë të rajonit breg-
detar në zonën e Karavastasë, Nartës
dhe Kune-Vainit në pjesët në thellësi
të rezervatit.

Por në zonat periferike të Kune-
Vainit, në fillimet e saj menjëherë pas
plazhit të Shëngjinit, ndërtimet e
paligjshme po depërtojnë gradualisht
vit pas viti në brendësi të këtyre liga-
tinave, duke zvogëluar sipërfaqen e
tyre e duke u bërë shkaktar i humbje-
ve të biodiversitetit në këtë zonë. Në
të njëjtën kohë, këto ndërtime janë
bërë nje faktor shqetësues për faunën
specifike të këtyre mjediseve.

Pyjet halorë mesdhetarë
Pyjet halorë mesdhetarë, që janë

një pasuri kombëtare për Shqipërinë,
aktualisht po përballen me një fushatë
dëmtimi dhe prerjesh pa kriter.
Prerja e paligjshme e pyjeve  si dhe
ndërtimet për qëllime turistike pa
ndonjë projekt, përfaqësojnë rrezi-
kun kryesor për dëmtimin e këtyre
pyjeve: vlera e sasi-mbulesës të llojit
indikator, nga 4.4, në zonat me zhvi-
llim shumë të mirë, ulet në 2.2 në
zonat e dëmtuara, duke treguar qar-
të dëmtimin masiv që u është bërë
pyjeve në vitet e fundit.

Pyjet aluvionalë bregdetarë, deri
para 10-15 vjetësh, përfaqësonin një
nga ekosistemet më të bukura të detit

Adriatik, mjaft të larmishëm, gati
të pakalueshëm nga ndërthurjet
me lloje të ngjashme me lianat
dhe me elementë bazë ato koz-
mopolitë europianë higrofilë.
Por si rezultat i prerjeve masive
pa kriter, ndërtimeve për qëllime
turistike, zjarreve aksidentale apo
të qëllimshme dhe përmbytjet
nga ujërat detare apo të kripura,
këto formacione janë të rreziku-
ara seriozisht.

Ruajtja dhe mbrojtja e lloje-
ve endemike, karakteristike për
këto pyje (pasi aktualisht ndjehen
të rrezikuara duke patur parasysh
mjediset ku përhapen) sjell si

domosdoshmëri, shpalljen e një pjese
të këtyre formacioneve pyjore, me
përhapje më të madhe të llojeve ende-
mike, si Monumente të Natyrës dhe
mbrojtjen më efikase të tyre, si dhe
ndërhyrjen me ripyllëzime në vendet
më të dëmtuara.

Megjithëse për shumë zona është
tepër vonë për të ndërhyrë në mbrojtje
të këtyre formacioneve pyjorë, pasi
prerjet e paligjshme në masë dhe zjarret
e shumta kanë lënë të zhveshura mijëra
hektarë tokë që dikur kanë qenë
pyjore, përsëri kërkohet një vëmendje
më e madhe në ruajtjen dhe mbrojtjen
e tyre. Zonat më të dëmtuara janë
Kune-Vain, Patok, Rrushkull, brezi
pyjor Shkëmbi i Kavajës- Përroi i
Draçit etj.

Për mbrojtjen dhe rigjenerimin
e tyre, masat që propozohen nga
Instituti i Kërkimeve Biologjike janë:
ndërprerja e prerjeve të paligjshme
dhe ndërtimeve pa kriter për qëllime
turistike në brezin pyjor me pisha
mesdhetare. Në zonat e dëmtuara,
ku pylli ka marrë pamjen e një shku-
rrete të dendur, ndërhyrja me rralli-
me përbën domosdoshmëri për t’i
dhënë hapësirë dhe frymëmarrje lloj-
eve drunore. Përsa i përket pyjeve
aluvionalë bregdetarë, zhvillimi i
shpejtë i formacioneve shumë të
dëmtuara (në zonën Rrushkull-Ha-
mallaj dhe në grykëderdhjen e lumit
Mat, por edhe në zonat Kune-Vain,
Velipojë) është e lidhur me praninë
e ujrave të ëmbla në sasira të mëdha
e rregulluar kjo kohë më parë nëpër-
mjet puseve arteziane.

Rreziqet që kërcënojnë lagunat:

•  Eutrofikimi si rezultat i reduktimit të burimeve
të ujrave të ëmbla, derdhjes së ujrave të zeza
të pasura me lëndë ushqyese, plehrat kimike
etj.

• Shkëmbim i kufizuar i ujit midis detit dhe
lagunës

• Reduktim dhe ndryshim i regjimit të ujit të
lagunave si rezultat i ndërtimit të pritave
mbrojtëse përgjatë grykëderdhjes së lumenjve
dhe reduktimit të burimeve të ujrave të ëmbla,
bonifikimeve të kryera kohë më parë

•  Rritja e shkallës së kripshmërisë
•  Erozioni

Sipas rezultateve të
monitorimit, bazuar në
parametrat e klorofilës në
ujë, të tre lagunave
kryesore në vend, ka
rezultuar se Laguna e
Karavastasë dhe ajo e
Nartës qëndrojnë në nivelin
mezotrofik, ndërsa Laguna
Kune-Vain, qëndron në
nivelin oligotrofik.

Këto dy faqe janë përgatitur mbi të
dhënat e monitorimit të bregdetit
shqiptar, kryer nga Instituti i
Kërkimeve Biologjike, paraqitur në
Konferencën për Monitorimin e
Mjedisit, Tiranë janar 2004.

Biodiversiteti i bregdetit Adriatik: vlera dhe probleme

Zona e Butrintit shtrihet në një
sipërfaqe prej 13,500 ha. Ajo ndodhet
në pjesën jugore të Shqipërisë, 8 km
në jug të qytetit të Sarandës. Pjesa
qendrore e zonës është liqeni i Butri-
ntit (1600 ha), një lagunë tektonike që
rrethohet nga kodra të pyllëzuara,
zona kënetore të kripura dhe të ëmbla.
Zona e Butrintit paraqet një larmish-
mëri dhe biodiversitet me vlera
unikale, duke u bërë rajoni i dytë në
Shqipëri, pas Lagunës së Karavastasë,
e përfshirë në listën e Konventës së
Ramsarit, ku vendi ynë është anëtar
që nga viti 1995. Ky status i njeh
rajonit të Butrintit një biodiversitet me
vlera ndërkombëtare. Në sajë të
vlerave që mbart, në vitin 1979 ai u
shpall edhe Zonë e Trashëgimisë
Botërore e njohur nga UNESCO.
Kufijtë e kësaj zone u zgjeruan në
dhjetor të 1999 për të përfshirë 2900
ha të pejzazhit natyror, kulturor dhe
arkeologjik të cilësuar nga UNESCO
si të një rëndësie të jashtëzakonshme.
Zgjerimi u plotësua në prill të vitit
2000 me shpalljen “Park Kombëtar”
të Butrintit, dhe në tetor 2002 me
shpalljen e kompleksit ligatinor të
Butrinitit, zonë natyrore veçanërisht
e mbrojtur.

Zona e Butrintit përmbush, në
mënyrë të veçantë, katër kritere të
përcaktuara në listën “Ramsar”. Këto
kritere kanë të bëjnë me karakterin
unikal të ligatinës, numrin e llojeve
“Globalisht të Rrezikuara”, nivelin e
lartë të biodiversitetit dhe rëndësinë
e zonës për rezervat peshkore. Kjo
ligatinë quhet e një rëndësise ndërko-
mbëtare për vetë faktin sepse ajo
është një ligatinë natyrore apo afro-
natyrore që përbën një shembull unik,
përfaqësues të rrallë në rajonin e
duhur biogjeografik. Zona përbëhet
nga habitate të larmishëm natyrore,
gjysëm-natyrorë apo artificialë, si pylli
i Ilqës, makia tipike mesdhetare, liqeni
i Bufit (Rrëzës), laguna e kripur e But-
rintit, cektinat e kripura të Alinurës,
bregdeti shkëmbor, grykëderdhjet e
lumenjve Bistricë (në veri) dhe Pavllo
(në jug).

Vetë liqeni i Butrintit ka një strukturë
hidrologjike unikale me praninë e dy
shtresave ujore të ndara në sajë të
përbërjes së tyre të ndryshme fiziko-
kimike. Të gjithë habitatet e përme-
ndur strehojnë një larmi të pazakontë
bimore dhe shtazore. Ato e përcaktoj-
në Butrintin si zonën shqiptare me
vlerat më të larta të biodiversitetit.

Butrinti mund të konsiderohet një
ligatinë e rëndësisë ndërkombëtare,
pasi strehon në gjirin e saj 14 lloje
“Globalisht të Rrezikuara” nga të cilat
2 lloje “Tepër të Rrezikuara”,  2 lloje
“Të Rrezikuara” dhe 10 lloje “Të Për-
keqësuara”. 28 prej llojeve shtazore
të vrojtuara në Butrint, citohen në
Strategjinë dhe Planin Kombëtar të
Veprimit për Biodiversitetin si tejet
të rrezikuar. Një analizë e detajuar e
disa prej grupeve shtazore, ka nxjerrë
në pah praninë e 33 llojeve me Status
Botëror të Pafavorshëm, 109 llojeve
me status kombëtar “Të Kërcënuar”
dhe të 136 llojeve “Të Kërcënuara
në Evropë”. Megjithatë ende nuk
është zbatuar asnjë plan veprimi për
ruajtjen dhe trajtimin e këtyre llojeve
dhe habitateve. Libri i Kuq i bimëve
të Shqipërisë rendit 32 lloje bimore
të Butrintit si lloje me status kombëtar
të pavolitshëm, ku 16 prej tyre cilëso-
hen si “të rrezikuara” . Të dhënat sasi-
ore mbi shpendët e ujit dimërues kanë

treguar se kjo zonë, e përfshirë në
Konventën e Ramsarit, është veçanë-
risht e rëndësishme për dimërimin e
tyre në Shqipëri. Zona ofron strehë
për një përqindje të lartë të llojeve
bimore dhe shtazore. Krahasimi i nu-
mrit të llojeve të shpendëve të hasur
në Butrint, me atë të ligatinave të tjera
shqiptare, vërteton se Butrinti është zo-
na me pasurinë më të lartë llojore të
shpendëve në Shqipëri. Sipas studime-
ve, janë rreth 12-14 mijë shpendë uji
dimërues, që vizitojnë çdo vit këtë zo-
në të lagët. Vendet më të populluara
nga shpendët janë zona e Vrinës, liqeni
i Bufit etj. Kjo ligatinë zë, gjithashtu,
vendin e parë në Shqipëri përsa i përket
numrit të amfibëve, reptilëve, gjitarëve.

Butrinti ka një herpetofaunë mjaft
të pasur. Kjo është e vetmja zonë në
Shqipëri ku haset Bretkosa e Epirit
(Rana epeirotica), Breshka malore
(Testudo marginata), Boa e shkurtër
(Eryx jaculus) dhe Hardhuca e barit
(Podarcis taurica jonica). Shumë prej
llojeve shtazore të hasura në Butrint
kanë një status kombëtar apo ndër-
kombëtar të pavolitshëm.

Habitatet ujore të Butrintit përbëj-
në një burim shumë të rëndësishëm
për ushqimin e peshqve të ujërave
detare dhe të ëmbla. Vende të cak-
tuara gjithashtu shërbejnë si vend për
lëshimin e vezëve, rritjen e të vegjëlve
dhe migrimin e të rriturve. Deri me
sot në zonë janë regjistruar 105 lloje
peshqish, të cilët përfaqësojnë 34%
të numrit të përgjithshëm të llojeve
të peshqve që rriten në Shqipëri.

Prania e llojeve kombëtare të
rrezikuar i jep Butrintit një rëndësi të
veçantë. Kjo do të thotë që çdo masë
ligjore mbrojtëse apo organizative e
ndër-marrë në Butrint, do të kishte
vlera për të gjithë Shqipërinë.

Në nivel ndërkombëtar, Butrinti
është shpallur zonë Ramsar, ndërkohë
që, në nivel kombëtar, statusi i ruajtjes
ka mbetur ende në letër. Hartimi i Planit
të Menaxhimit do të mundësonte
marrjen e masave konkrete për të gjithë
elementët përbërës të ekosistemeve të
Butrintit. Kjo do të  tregonte se, jo ve-
tëm të huajt, por dhe ne i njohim dhe i
ruajmë vlerat natyrore e historike, të cilat
janë pjesë e trashëgimisë botërore.

Butrinti, pasuria e pambrojtur...

Harta e Zonës Ramsar të Butrintit

Nga Taulant Bino, Muzeu i Shkencave Natyrore

Laguna e Nartës ndodhet në zo-
nën e Myzeqesë së Vlorës. Ajo është
një nga lagunat më të mëdha në vendin
tonë me një sipërfaqe prej 45 km2 .
Lidhet me detin nëpërmjet dy kanaleve
artificiale. Aktualisht, kanali i jugut është
thuajse i bllokuar duke zvogëluar komu-
nikimin e lagunës me detin. Aftësia ujë-
përcjellëse e kanaleve është e pamjaft-
ueshme, prandaj në periudha të cak-
tuara vërehen ndryshime të niveleve ujo-
re të Lagunës. Gjatë verës, në rreth 1/
3 e sipërfaqes, del fundi i Lagunës, për
shkak të avullimit intensiv.

Laguna e Nartës shquhet për biodi-
versitet të lartë. Mjedisi ujor i saj paraqitet
me një florë mjaft të pasur. Bimësia e
mjediseve ujore mbulon sipërfaqe të
konsiderueshme në fundin e Lagunës,
ku formohen të ashtuquajturat “livadhe
nënujore”. Në Lagunë janë konstatuar
77 lloje shpendësh nga të cilat 26 lloje
bëjnë pjesë në aneksin II-të Konventës
së Bernës, pra që kërkojnë vëmendje
dhe, mbi të gjitha, mbrojtje të veçantë.

Burimet e mundshme të
ndotjeve në lagunë

Problemi më i rëndësishëm mjedi-
sor për Lagunën e Nartës është ai i eut-
rofikimit, që shkaktohet kryesisht nga
burimet jopikësore (ujërat e rreshjeve)
të nutrientëve. Sidomos gjatë periudhës
së verës vëllimi i ujit në Lagunë bie shu-
më dhe kjo shkakton një rritje të duksh-
me të përmbajtjes së nutrientëve që
shoqërohet me një zhvillim shumë inte-
nsiv të bimësisë ujore. Për fat të keq,
nuk ka monitorime sistematike hidro-
kimike dhe biologjike të kësaj dukurie.
Nga shumë studiues, vlerësohet se gjen-
dja ekologjike e Lagunës së Nartës  është
kritike në lidhje me eutrofikimin e saj, sa
në disa raste theksohet se “Laguna ka
nisur rrugën e vdekjes”. Kjo ka disa shka-
qe, veç atyre me karakter natyror: mos-
kryerja e shërbimeve për mirëmbajtjen
e kanaleve të komunikimit me detin,
dhënia e lejeve të peshkimit pa kriter ose
peshkimi nga persona të palicensuar;
ndotjet urbane e bujqësore, kryesisht për
shkak të urbanizimit të pakontrolluar të
territoreve rreth Lagunës.

Një burim potencial të ndotjeve ki-
mike për Lagunën e Nartës përbën ish
Uzina e Sodë-PVC, që gjendet në afërsi
të Lagunës, si dhe shkarkimet urbane
të qytetit të Vlorës dhe të fshatrave rreth
saj në zonën e Nartës. Uzina e Sodë-
PVC në Vlorë, gjatë funksionimit të saj
(1967-1992), ka shkarkuar drejtpërdrejt
në det mbeturina të lëngëta (rreth 500
m3/orë), me përmbajtje të lartë mërku-
ri, rreth 1.1 mg/l. Vlerësohet se kjo sasi

e mërkurit të depozituar në det, vetëm
gjatë periudhës 1977-83, ka qenë rreth
65 ton. Gjithashtu, gjatë funksionimit të
saj, Uzina ka shkarkuar një sasi shumë të
madhe të mbeturinave të ngurta në një
damp me sipërfaqe 25 ha në një zonë
shumë afër brigjeve të Lagunës së Nartës.

Mbeturinat urbane janë burimi tjetër
potencial i ndotjeve të Lagunës. Shkarki-
mi i ujrave të zeza të vendbanimeve të
reja përreth Lagunës përbën një faktor
ndotës për mjedisin e saj. Ndikim të
drejtpërdrejtë kanë banorët që jetojnë në
afërsi të  Lagunës (~ 23,500), për të cilët
vlerësohet se prodhojnë mesatarisht 11
ton mbetje të ngurta në vit, ku 30% e
sasisë totale përbëhet nga mbetjet me
natyrë joorganike (plastikë, qelq, inerte).

     Lagunat, burimi i jetesës për larminë biologjike
Një vështrim mbi lagunat e Nartës dhe të Orikumit

Ky informacion është përgatitur nga grupi i ekspertëve të Universitetit të Tiranës:
A. Çullaj, P. Lazo, B. Baraj, në kuadër të aktiviteti “Monitorimi i metaleve të rënda
në lagunat e Nartës dhe Orikumit”, mbëhtetur nga projekti “MedWet Coast”

Laguna e Orikumit shtrihet në
pjesën jugore të Gjirit të Vlorës me një
sipërfaqe ujore rreth 150 ha dhe thellësi
maksimale 3 metra. Laguna lidhet me de-
tin me dy kanale, nga të cilët njeri është
hapur artificialisht. Aftësia ujëpërcjellëse e
kanalit është e pamjaftueshme, prandaj në
periudha të caktuara vërehen ndryshime
në nivelin ujor të Lagunës. Mjedisi ujor i
Lagunës paraqitet me një florë të pasur
në fundin e saj, por në dukje, më e varfër
se ajo e Lagunës së Nartës. Mjedisi ujor i
Lagunës paraqitet, gjithashtu, me një faunë
mjaft të pasur, sidomos, me shpendë
ujorë që folenizojnë aty.

Burimet e mundshme të ndotjeve
në lagunë

Burimin më të rëndësishëm potencial
të ndotjeve për Lagunën e Orikumit e
përbën baza detare e Pashalimanit, që
shtrihet në afërsi të bregut perëndimor të
saj. Në këtë pjesë të Gjirit qarkullon rryma
e ujrave që vjen nga zona e Bazës detare.
Për pasojë, Laguna e Orikumit ka patur
një ndotje të rregullt për një periudhë 22
vjeçare. Kështu, janë depozituar në det, në
mënyrë sistematike sasi të konsiderueshme
mbetjesh kimike. Në këtë zonë ndodhet,
gjithashtu, një “varrezë” e baterive alkaline
të nëndetseve, që paraqet një rrezik tjetër si
burim i ndotjes nga metalet e rëndë.

Ujrat e zeza të qytetit shkarkohen në
ujrat e lumit të Izvorit, që është në një
largësi rreth 1 km larg kanalit kryesor të
komunikimit të detit me Lagunën. Duke
u nisur nga harta e qarkullimit të rrymave
detare të Gjirit të Vlorës, ndikimi i këtyre
shkarkimeve në mjedisin ujor të Lagunës
është mjaft i vogël.

N
jë

 i
sh

ul
l 

i 
vo

gë
l 

në
 L

ag
un

ën
 e

 N
ar

të
s

Rrënojat e ish Uzinës së Sodë-PVC

REC NEWS

Ç’është paketa, historiku...
Në shkollat shqiptare, me

nismën e REC- Shqipëri dhe me
mbështetjen e Ambasadës së Mbre-
tërisë së Hollandës, së shpejti do të
hyjë një material i ri edukimi mjedi-
sor për moshat e vogla dhe të reja.
“Paketa e Gjelbër” do të përmbajë
një program të edukimit mjedisor
të nivelit mesatar kryesisht për fëmijë,
i orientuar për mësuesit e shkollave
tetëvjeçare dhe nxënësit e tyre. “Pa-
keta e Gjelbër” fokuson, veçanërisht,
aspektet e mbrojtjes së mjedisit dhe
zhvillimit të qëndrueshëm, duke për-
fshirë një numër të madh materialesh
didaktike: libri i mësuesit, së bashku
me planet mësimore, fletë informu-
ese për nxënësit, kasetë video me fil-
ma të shkurtër vizatimorë e edukati-
vë, CD me informacion më të zgje-
ruar mbi temat mjedisore si dhe
lojrat e dilemave.

Paketa e Gjelbër formon vlera të
reja tek nxënësit si dhe ngre një model
të ri sjellje në shkollë, shtëpi dhe sho-
qëri. Ajo nuk është thjesht një për-
mbledhje njohurish në fushat e mjedisit.
Nxënësit janë partnerë me mësuesit në
kryerjen e aktiviteteve të ndryshme,
diskutim dhe vendimmarrje.

Mesazhet kryesore të kësaj pakete
shpërndahen nëpërmjet nxënësve e
mësuesve, në mënyrë shumë efektive
edhe tek anëtarët e tjerë të familjes e
shoqërisë. Ky material, me qëllim edu-
kimin dhe ndërgjegjësimin e moshave
të reja mbi problemet dhe njohuritë
mjedisore, pritet që të hyjë në progra-
min mësimor shqiptar para vitit 2006.

Përvojat e deritanishme të REC
në vendet e rajonit, Bullgari, Hungari
dhe Poloni, kanë treguar se zhvillimi
i “Paketës së Gjelbër” është bërë i
mundur falë bashkëpunimit dhe
dëshirës së mirë të shumë individëve
dhe organizatave që kanë kontribuar
në përmbajtjen e tij. Shumë mësues,
edukatorë e ekspertë të vendeve për-
katëse kanë punuar në përgatitjen e
Paketës dhe, ç’është më e rëndësi-
shmja, në përdorimin e saj. Aktua-
lisht, REC ka filluar punën për Pake-
tën e Gjelbër në Shqipëri e Rusi, për
të vijuar me Maqedoninë e Turqinë.

Kurrikula shkollore në Shqipëri...
Programet mësimore, në Shqi-

përi, historikisht, kanë vuajtur për një
strukturë të përshtatshme, që të traj-

tojë me seriozitet informacionin dhe
problemet që lidhen me fushën e
mjedisit. Në kurrikulën e vjetër mësi-
more (1988), trajtimi i temave të edu-
kimit mjedisor ka qenë kryesisht
akademik, larg kërkesave të eduki-
mit të aftësive, të shprehive e të që-
ndrimeve që lidhen me mjedisin. Si
një faktor negativ mund të përme-
ndim këtu dhe mungesën e shoqërisë
civile dhe të OJF-ve para viteve 90,
të cilat mund të mbulonin pamjaftu-
eshmërinë e punës të organizmave
shtetërorë përgjegjës. Vendi ynë hyri
në epokën e re të zhvillimeve demo-
kratike, pa patur strukturat e nevoj-
shme, që do të merreshin me sigu-
rimin e dhe mbrojtjen e mjedisit, si
dhe pa patur nivelin e duhur të ndër-
gjegjes publike për të përballuar tro-
nditjet e mëdha social-ekonomike
që do të shoqëronin zhvillimet e
shoqërisë në të ardhmen. Të gjitha
këto kushtëzuan mungesën e një
historie të mirfilltë të edukimit mjedi-
sor në Shqipëri. Pas vitit 1990, në
qarqet e specialistëve të arsimit filluan
përpjekjet për konceptimin dhe
realizimin e edukimit mjedisor të
nxënësve me synime dhe objektiva
të qarta bashkëkohore. Konkretisht,
në arsimin e detyruar, u pilotua dhe,
më vonë, u përfshi si model më vete,

edukimi mjedisor në arsimin tetëvje-
çar. Përsa i përket arsimit të mesëm,
u hartuan dhe u pilotuan tekste të
veçanta, ku spikat “Njohuri për mje-
disin” si lëndë me zgjedhje, për klasat
9 dhe 10 të shkollës së mesme.

Projekti në Shqipëri...
Projekti i përfshirjes së “Paketës

së Gjelbër” në programin e shko-
llave në Shqipëri, do të kalojë në 3
faza. Faza e parë ka të bëjë me një
vëzhgim të situatës aktuale të pro-
grameve në shkolla përsa i përket
trajtimit të mjedisit, dhe nevojave të
tij në edukimin e plotë të nxënësve.
Do të jenë ekspertë të vendit dhe të
huaj që do të realizojnë studimin e
nevojave të edukimit mjedisor në
shkolla. Faza e dytë, do të përfshijë
në një proces hartimi dhe përpunimi,
informacionin e Paketës së Gjelbër,
me qëllim përshtatjen e saj me kushtet
e vendit tonë. Kjo kërkon një bashkë-
punim të specialistëve të kurrikulave
shkollore dhe ekspertëve të tjerë të
disa fushave për përgatitjen e Paketës,
mbi të cilën, gjatë fazës së tretë, do të
kualifikohen mësuesit dhe do ta tes-
tojnë në një numër shkollash pilot.

Kjo paraqitje e projektit dhe disku-
timi i parë me ekspertët shqiptarë ishte
synimi i takimit të zhvilluar në mjediset

“Paketa e Gjelbër”, një këndvështrim i ri në
edukimin mjedisor

REC NEWS

Botime të reja

Qendra Rajonale e Mjedisit
(REC) për Evropën Qendrore dhe
Lindore, Zyra në Shqipëri, ka
përgatitur një libër për edukimin
mjedisor me mbështetjen e  PNUD
dhe kërkesën e Bashkisë së Tiranës,
si pjesë e planit të veprimit për
ruajtjen e mjedisit dhe ndërgjegjësimit
të qytetarëve, që po përgatitet nga
kjo Bashki.

 Materiali është përgatitur nga
REC bazuar në një literaturë të pasur
mjedisore. Një grup prej 5 eksper-
tësh të Institutit të Studimeve Peda-
gogjike, Universitetit të Tiranës,
Ministrisë së Arsimit dhe asaj të
Mjedisit e kanë ndjekur procesin nga
afër dhe rishikuar këtë material.

Materiali synon të jetë ndihmës
për procesin e edukimit mjedisor në
shkollë. Ai i drejtohet grupmoshave
të ndryshme, prandaj në të gjithkush
mund të gjejë informacione të
dobishme dhe interesante. Libri
“Mjedisi në qytetin tim”, ashtu si
treguhet edhe nga vetë titulli, mbulon
mjedisin dhe problemet e tij në një
zonë urbane. Të katër pjesët e tij
(përvec asaj hyrëse) përmbajë të
njëjtat tematika (ajri uji, mbetjet dhe
sipërfaqet e gjelbra), por të trajtuara
në një nivel ngritës dhe avancues.

Ai do të botohet me ngjyra dhe
me një mënyre kapjeje që të jetë sa
më praktik për përdorimin e tij në
shkolla.

“Shqipëria në Marrëveshjet
Mjedisore Shumëpalëshe”  është një
përmbledhje e disa informacioneve
bazë për 12 Konventa e Protokolle
mjedisore si dhe e rekomandimeve
për Shqipërinë për zbatimin e tyre
në praktikë. Broshura shoqërohet
dhe me një CD me materialet e
Konferencës.

“Raport vlerësimi për Shqipë-
rinë”, nje botim në kuadër të REReP
1.12 “Mbështetje për pranimin dhe
zbatimin e marrëveshjeve shumëpa-
lëshe mjedisore” pasqyron shkallën
e zbatimit të detyrimeve që rrjedhin
nga konventat dhe protokollet
mjedisore ku vendi ynë aderon.

e hotel “Rogner”, më 18 shkurt 2004.
Në këtë takim merrnin pjesë

përfaqësues nga Ministria e Mjedisit,
Ministria e Arsimit, Bashkia e Tiranës,
Instituti i Studimeve Pedagogjike,
Instituti i Historisë, Instituti i Gjeo-
grafisë, Drejtoria Arsimore e Tiranës
dhe Shkodrës, si dhe përfaqësues nga
organizatat e ndryshme që punojnë
në fushën e edukimit mjedisor. Drej-
tori i REC Shqipëri, Mihallaq Qirjo, u
shpreh mbi domosdoshmërinë e kësaj
pakete në Shqipëri dhe planet për për-
gatitjen e saj. Ekspertët e edukimit mje-
disor, Kliment Mindjov dhe Robert
Atkinson, të ardhur nga REC Hungari,
paraqitën modelet e Paketës së Gjel-
bër, të përgatitura në vendet e tjera të
Europës Qendrore dhe Lindore, si
dhe përvojat rajonale lidhur me këtë

paketë. Pjesëmarrësit në takim vlerë-
suan nismën e ndërmarrë nga REC
për ngritjen e edukimit mjedisor në
një nivel institucional. Ata theksuan se
kjo nismë gjen një terren të përgati-
tur, pasi institucione shtetërore e aka-
demike përkatëse, aktualisht, janë në
procesin e ristrukturimit të programeve
e kurrikulave shkollore si dhe të hartimit
të një strategjie kombëtare për eduki-
min mjedisor. Të pranishmit në takim
diskutuan mbi përfshirjen e kësaj pake-
te në edukimin e nxënësve në shkolla,
duke theksuar dhe karakterin kombë-
tar që duhet të ketë kjo paketë, sipas
specifikave të mjedisit në Shqipëri.

Ky takim, që do të pasohet dhe
nga të tjerë, i hap rrugën procesit të
gjatë për përgatitjen dhe futjen e
Paketës së Gjelbër në shkolla.

“Paketa e Gjelbër” - bashkëpunimi i shumë aktorëve për edukimin

“Mjedisi në qytetin tim”

PROFIL

Muzeu i Shkencave Natyrore
Teksa ecën në “Rrugën e

Kavajës” në Tiranë, të tërheq
vëmendjen një hapësirë mjaft e madhe
dhe, në mes, të saj një godinë e heshtur.
Duket mjaft e vetmuar dhe të jep për-
shtypjen se gjendet krejt rastësisht atje,
pasi nuk ka asgjë të përbashkët me
zhurmën e rrugës, rrëmujën dhe nje-
rëzit indiferentë që ecin pak metra larg
saj. Pakkush e di që prej më shumë se
40 vjetësh, Muzeu i Shkencave Naty-
rore pret çdo ditë vizitorë, për t’i tregu-
ar një larmi koleksionesh mbi botën
shtazore dhe ekzemplarë që shumica i
kanë parë vetëm në dokumentarë tele-
vizivë. Drejtori i Muzeut, Idriz Haxhiu
tregon se, megjithë vizitorët e pakët,
Muzeu i Shkencave të Natyrës paraqet
një pasuri të madhe me vlera kombë-
tare, duke pasqyruar larminë e llojeve
shtazore që popullojnë vendin tonë
dhe më gjerë.

Pak historik…
Muzeu i Shkencave të Natyrës është

një përmbledhje e zhvillimit të jetës në
vendin tonë dhe të disa llojeve nga pjesë
të ndryshme të globit. MShN ka kri-
juar koleksionin e vet nga burime të
ndryshme. Fillimisht, materialet e para
u siguruan nga një koleksion jezuit
përpara Luftës së Dytë Botërore. Bio-
logët, pasi e zgjeruan këtë koleksion,
në nëntor 1949, themeluan Muzeun e
Shkencave të Natyrës, duke vazhduar
të jenë dhe kontribuesit kryesorë në
ndërtimin e një muzeu model. Kolek-
sioni përfshin dhe ekzemplarë të dhu-
ruar shpendësh e gjitarësh të vrarë nga
drejtues të Partisë dhe forcat ushtarake,
në periudhën komuniste para viteve
90. Miqësia komuniste midis Shqipëri-
së dhe Bashkimit Sovjetik e Kinës,
kontribuoi në pasurimin e koleksionit
të MSHN, me lloje të ndryshme dhu-
ratë nga vendet respektive.

Pasuria e Muzeut…
Muzeu i Shkencave Natyrore

mund të mahnisë këdo me larminë e
formave të jetës që paraqet.  Një vizitë
në këtë institucion mund t’ju shpjegojë
gjëra që nuk i dini dhe gjëra që asnjë-
herë nuk i keni menduar më parë.

Udhëtimi në botën e kafshëve fi-
llon me format e para të jovertebro-
rëve: 2 pavione në katin e dytë të mu-
zeut. Koleksioni në pavionin e klasës
së Moluskëve, Sfungjerëve, Koraleve
etj, në katin e parë, përmbledh një pjesë
të madhe të koleksionit jezuit, që
përfshin dhe lloje ekzotike nga Oqeani
Paqësor dhe Indian. Kuriozitet para-
qesin koralet që jetojnë në ujërat e
Adriatikut edhe të Jonit dhe disa që
jetojnë në oqean. Këtu mund të
gjejmë sfungjere si Poterion Neptuni
(Gota e verës së Neptunit).

Insektet, në një sektor të ndarë në
katin e parë të godinës, formojnë kla-
sën më të madhe të jorruazorëve. Aty
paraqiten rreth 2/3 e llojeve të njohura.
Flutura më e madhe e Evropës,
Saturnia Pyri, gjendet aty midis mo-
risë së insekteve të tjera.

Vertebrorët, 5 sektorë, në katin e
parë dhe të dytë, fillojnë me peshq,

për të vazhduar me
amfibë dhe reptilë
dhe për të përfund-
uar me shpendë e
gjitarë të llojeve të
ndryshme të hasura
brenda e jashtë ve-
ndit. Pavioni i pesh-
qve, kati i dytë, përf-
shin 180 lloje pe-
shqish ku bëjnë
pjesë mostra që
jetojnë në fundin e
detit, grabitqarë -
disa lloje peshka-
qenësh, peshq det-

arë, peshq që jetojnë në ujë të ëmbël
ose dhe në të dyja mjediset.

Në pavionin e Amfibëve dhe Rep-
tilëve, në katin e parë, paraqitet tranzi-
cioni i vertebrorëve në jetën tokësore.
Midis 15 llojeve të amfibëve, që jetojnë
në vendin tonë, këtu mund të gjenden
8 lloje, midis të cilëve Salamandra. (një
numër mjaft i madh, duke patur para-
sysh, sipërfaqen e vogël të vendit tonë).

Pavioni i Shpendëve, që ndodhet
në katin e parë për shpendët e tokës
dhe në katin e dytë për shpendët e ujit,
ofron një diversitet llojesh dhe një
koleksion mjaft të gjerë. Kjo për vetë
faktin e shumëllojshmërisë së shpendë-
ve që popullojnë vendin tonë. Më shu-
më se 200 lloje (300 individë) nga 330
të studiuara, gjenden të ekspozuara për
vizitorët. Shqiponja e Artë, nga emri i
së cilës ka ardhur dhe emri i Shqipërisë,
ndodhet mes morisë së qindra zogjve
të karakteristikave të ndryshme. Gjith-
ashtu, gjendet një koleksion i zogjve
“kolibër” nga Amerika Latine, një
“fazan i artë” i dhuruar nga Kina, vezë
struci dhe një kukuvajkë bore e ardhur
nga Siberia.

Pavioni i gjitarëve, në katin e parë,
përfshin një koleksion mjaft interesant.
Midis tyre dallohet mjaft lehtë një gjitar
gjigand, një balenë e kapur në vitet ‘70
në detin Adriatik, pranë Lezhës. Kolek-
sioni përfshin dhe gjitarë nga kontinente
të tjerë si Afrika dhe Amerika Jugore.

Padyshim që të përshkruash me fjalë
vlerat që ky muze, i vetëm në llojin e tij
në Shqipëri, paraqet nuk është njësoj si
ta shikosh nga afër, prandaj mënyra më
e mirë për të zbuluar bukuritë e tij është
ta vizitosh atë. Mund ta gjeni fare lehtë
në rrugën e Kavajës, pranë sheshit
“Mustafa Qemal Ataturk”. Por,
nxitoni! Mund mos ta gjeni më, nëse
toka, ku MShN ndodhet, për ironi
të fatit, do t’u kthehet “pronarëve”!!!F

Vihen në mbrojtje vlerat e
trashëgimisë natyrore

Komuna e Burimit, në Kosovë,
duke marrë parasysh që ka vlera të
çmueshme të trashëgimisë natyrore,
ka caktuar për të vënë nën mbrojtje
dhjetë vlera të rralla të kësaj trashëgi-
mie, që shtrihen në 20 lokalitete të
komunës. Në komunën e Burimit,
si trashëgimi natyrore, që do të me-
rren nën mbrojtje janë: Trungjet e
Manit “skamnot” në fshatin Cerce,
Trungjet e Blinit, “talias”, në fshatin
Lubozhdë, në Burim të Poshtëm,
Shushicë, Kaliqan, Baicë dhe Lubovë,
Trungjet e dushkut “quercus”, në
fshatin Sinë e Zhakovë, Trungu i
Vodhes “sorbus”, në Ucë, etj.

OMGJ-të pushtojnë Bullgarinë
Bullgaria është gati për të lejuar

rritjen dhe shitjen e organizmave të
modifikuar gjenetikisht, pas mirati-
mit nga Parlamenti të draftit të parë
ligjor mbi OMGJ-të.

Pavarësisht se BE po shqetësohet
mbi përhapjen e madhe të OMGJ-
ve, këto organizma do të rriten dhe
shiten në Bullgari, në bazë të rregulla-
ve, nga kompanitë që janë çertifikuar
nga Ministria e Bujqësisë dhe Mjedi-
sit. Megjithëse ka mjaft kundërshtime
në vend, duket se nuk ka asnjë prob-
lem në lidhje me futjen e produkteve
e modifikuara gjenetikisht. Sipas bu-
rimeve amerikane, ushqimet e modi-
fikuara gjenetikisht janë shpërndarë
tashmë në treg.

Por konsumatorët janë ata që
shqetësohen më shumë nga ky feno-
men. Të ardhurat e vogla kanë zvo-
gëluar mundësitë e publikut për të
zgjedhur vetëm produktet që janë
më pak të rrezikshme. Ata që aktua-
lisht shqetësohen më shumë, janë
autoritetet e Bashkimit Evropian, që
po e kupton se kërcënimi nga
OMGJ-të mund të jetë vërtet serioz
për vendet që po përgatiten të hyjnë
në BE.

Ambjentalistët bullgarë po kër-
kojnë një moratorium për bllokimin
e ligjit dhe shumë ndryshime në të,
çka do të mundësojë kontrolle më
të forta në shitjen e ushqimeve të
modifikuara gjenetikisht.

Koralet kërkojnë mbrojtje të
menjëhershme

Më shumë se 1100 shkencëtarë
të detit kanë nënshkruar një deklaratë,
ku i kërkojnë Kombeve të Bashku-
ara dhe të gjitha qeverive të Botës,
të ndalojnë shkatërrimin e koraleve
që gjenden në thellësi të detrave.

Shkencëtarët kërkojnë një mora-
torium mbi përdorimin e mekaniz-
mave të rëndë të peshkimit që gë-
rryejnë koralet dhe sfungjeret në
fund të oqeaneve gjatë kërkimit të
llojeve të veçantë të peshqve. Disa
zona koralesh mund të përmbajnë
mijëra specie të ndryshme dhe njihen
me emrin “pyjet e thellësisë”.

“Peshkimi në fund të detit është
si të peshkosh me buldozer”, shpre-
het eksperti Elliot Norse.

Mekanizmat që përdoren për
këtë lloj peshkimi janë të mëdhenj.
Rrjetat janë të pajisura me cilindra të
rëndë dhe shkatërrojnë çdo gjë që
gjejnë rrugës. Në thellësitë e ftohta
1000-2000 metra, shkalla e rritjes së
organizmave detarë është shumë e
ulët dhe zonat e koraleve kanë shumë
pak mundësi të ripërtërijnë vetveten.

Danimarka dhe Anglia
kundërshtarë në çështjen e
biokarbureve

Zhvillimet e ndodhura në Britani
dhe Danimarkë kanë nxjerrë në pah
përpjekjet e çrregullta të BE për të
rritur përdorimin e biokarburanteve
në transport. Komisioni Europian
ka miratuar një skemë të Britanisë
së Madhe, që synon reduktimin e
taksave doganore për bioetanolet që
përdoren në automobila. Qeveria
daneze nuk po i përgjigjet thirrjes për
të vepruar në të njëjtën mënyrë.
Kritikët thonë se Danimarka ka
uzinat më të mëdha në Skandinavi
që prodhojnë biokarburante.

Kuadri ligjor i BE për taksat mbi
energjinë i nxiste vendet anëtare të
reduktonin ose të hiqnin taksat do-
ganore për biokarburantet. Qëllimi
ishte nxitja e përdorimit të biokarbu-
ranteve në përputhje me objektivat
e përcaktuara në ligj, duke synuar
reduktimin e gazrave që shkaktojnë
efektin serë.

Popullsia e botës me 20
shkurt 2004 arriti në
6,349,517,273 banorë, duke
u vlerësuar me një shtesë
prej 3,500 qeniesh njerëzore
çdo 20 minuta

Në vitin 2025, prodhimi
bujqësor duhet shtuar 2 herë
krahasuar me atë të sotmin
për të ushqyer një popullsi
prej rreth 8 miliardë
njerëzish.

Një vlerësim i fundit i shtimit
të popullsisë së botës, ka
treguar se në vitin 2050,
numri i përgjithshëm i
popullsisë do të arrijë 8.9
miliardë njerëz, në vend të
9.3 miliardë të parashikuar
më parë. Sidoqoftë, ekspertët
mendojnë se ky shtim do të
sjellë një krizë të paparë për
ujin e pijshëm.

Të paktën 505 milion njerëz
jetojnë në vende proble-
matike për sigurimin e ujit të
pijshëm. Në vitin 2005, kjo
shifër mendohet të arrijë nga
2.4 në 3.4 miliardë njerëz.

Në vitin 1960, përllogaritej se
çdo banori të Tokës i takonte
0.44 ha tokë bujqësore,
ndërsa sot kjo shifër ka
zbritur në 0.25 ha.

Të paktën 1.8 miliardë njerëz
në 40 vende të botës iu takon
më pak se 0.1 ha pyll, gjë që
e bën shumë të vështirë
sigurimin e lëndës drusore
për nevoja shtëpiake dhe
letër.

SHBA, me popullsi sa 5% e
popullsisë së globit, shkarkon
në atmosferë 25% të të gjithë
sasisë së gazeve serë.

Shkurt Shifra dhe fakte

QENDRA RAJONALE E MJEDISIT (REC)
PER EUROPEN QENDRORE E LINDORE
ZYRA NE SHQIPËRI
Rr. Durrësit P. 11 Shk. 2, Ap. 12; Kutia Postare 127, Tiranë
tel/faks: (+355 4) 239 444
e-mail:  rec@albania.rec.org
internet: http://albania.rec.org

The Regional Environmnetal Center (REC)
for Central and Eastern Europe
Ady Endre ut.9-11,
2000, Szentendre, Hungary
telefon: (+36 26) 504 000
tel/faks: (+36 26) 311 294

Në këtë adresë mund të gjeni versionin
elektronik të revistës Mjedisi Sot”.

Mjafton të klikoni mbi kopertinën e
revistës dhe ju do të mund të keni

revistën në kompjuterin tuaj.

Kjo është adresa në internet ku mund
të gjeni ligjet mjedisore shqiptare. Në
këtë faqe do të gjeni ligje dhe vendime
mjedisore, si dhe disa Konventa e
Protokolle ndërkombëtare, që janë
botuar, nga REC Shqipëri, në serinë e
Përmbledhjeve të kuadrit ligjor mjedisor
shqiptar. Këto dokumente ligjore mund
të merren falas nga të gjithë, mjafton të
klikoni mbi secilin prej tyre.

http://albania.rec.org/Projects/Ligjet/

http://albania.rec.org/


